
Әр адам өз туған жерін құрметтеуі және сүюі қажет. Алыс сапарға шыққанда туған жеріңді қатты сағынасың. Осы орайда дарынды қаламгер Ж.Аймауытовтың: Ыстық қой, шіркін туған жер! Туған жерге жеткенше, қайтіп дәтің шыдайды?» -деген сөздері ойыма оралады.
Елім менің! Ол өз үйіңнің табалдырығынан басталады. Содан шетсіз, шексіз қияға өрлеп кете барады. Оның жұпар атқан жусаны, оның кеудеңе құйылған мөлдір ауасы, жотаға өрлеген жалғыз аяқ жолдары- туған жердің көрінісі. Туған жер – адам өмірінде киелі орын алады. Нақты осы жер оны елімен, өткенмен және болашақпен байланыстырады. Міне, сондықтан да тіпті балалық шақтан бастап-ақ адамда Отанға деген махаббат сезімі оянады. Мен үшін Отан – жан сезімі! Сенің әрқашан оймен болса да оралғың келетін жердің рухани бұрышы.
Талай қас батырлар жанын қиып, қорғап қалған, талай тіршілік иесі нәр алып жаралған, талай өзегі өртенген өкінішті жандар мен қуаныштан жүрегі жарыла шаттанған пенделердің куәгері болған қасиетті туған өлкем- Қызылорда. 
Менің туған жерімді жабырқатар жайлар аз емес. Арал теңізінің тартылуы салдарынан теңіз табанындағы тұздар ауаға ұшып, адамдардың денсаулығына кері әсер етуі алдымен ойға келеді. Байқоңыр ғарыш айлағынан жарты ғасырдан астам уақыт бойы ғарышқа жіберіліп жатқан зымырандардан бөлінген улы газдар да адам мен қоршаған ортаға зиянын тигізуде. Алайда жергілікті халық содан нақты қандай шамада зиян келіп жатқаны туралы ештеңе білмейді. Әйтеуір тіршілікке қауіпті радиация, гептил секілді сөздерден басқа хабары жоқ елдің. Оған қарсы қандай шаралар жасалып жатқаны туралы да хабарсызбыз. Қазіргі көпшілік адамды мазалайтыны – осы мәселе. Әрине, үкімет бұл мәселелерді қарап жатыр. Менің ойымша, үкімет халықтың денсаулығын түзеу үшін республикалық қордан біздің облысқа арнайы қаражат бөлуі керек. Ол қаржы мәселесін тек облыстың мойнына іліп қоюы дұрыс емес, бұны облыстың жеке мәселесі емес, республика проблемасы деп қараған жөн. Себебі, Арал-Байқоңыр трагедиясы тек қана бір облыстың трагедиясы емес, бұл тұтас ұлттың, бүкіл халықтың трагедиясы болып табылады. Сондықтан бұл мәселені бүкіл республикалық деңгейде қарап, шешу қажет. Байқоңырды жалға алып отырған ресейліктердің ұшырған «Протондары» қаншама рет қазақ жеріне құлады. Салдарынан адам, мал, қоршаған ортаға зиян келді. Ал бұл мәселені Ресей үкіметі тиісті дәрежеде қарап-қадағалап отырған жоқ. Еліміз болса, экологиялық жағдайларды бастан кешіріп жатырмыз.
Десек те қала, облыс басшылығы қала тазалығына ерекше мән беріп, көркейту жұмысын қолға алып отыр. Жалпы, әр күн, әр ай тазалық күні, тазалық айы болуы тиіс. Ортақ шаңырағымыз – Қызылорда қаласының тазалығы бұл ретте айлық шаралармен шектеліп қалмауы керек. Өзін, отбасын сыйлайтын әрбір адам тазалық жұмыстарын жылдың барлық мезгілінде жүргізеді. Қаланың әр тұрғыны өзі тұратын үйдің ауласын таза ұстаса, бұл - олардың қала тазалығына қосқан үлесі. Халқымыздың «Бір тал кессең, он тал ек», «Тазалық-денсаулық кепілі» тәрізді нақыл сөздері бекер айтылмаса керек. Қала тұрғындарының жақсы тұрмысы үшін игі істер атқарылуда. Көшелер кеңейтіліп, сәулетті ғимараттар бой көтеруде, жаңа демалыс орындары пайдалануға берілуде. Мұның барлығы да біздер - қала тұрғындары үшін. Бұл біздің – қаламыз! Бұл – біздің Қызылордамыз! Сондықтан ортақ мекеніміздің тазалығына барлығымыз жауаптымыз.
«Отан - оттан да ыстық» деген дана халқымыз, адам баласының жүрегінде, ең бірінші, ақ сүт берген туған анасына деген сезім орын алса, екінші, Отанға деген жалынды, ыстық сезім орын алады екен. Мен өз Отанымды, туған жерімді, құдіретті елімді сүйемін және мақтан етемін. Атам қазақ «Елдің даңқын ері шығарады, ердің даңқын елі шығарады» деп бекер айтпаған. Өз елімнің дамуына теңізге тамған тамшыдай болса да үлесімді қоссам деп ойлаймын. Үлесімді қосқанмен қоймай, болашаққа бағдар ретінде қалдырғым келеді. Және де жалындаған жастарды туған жеріне деген ыстық махаббаттарын ашқым келеді. Қазіргі таңда қаншама жастарды көрдім, жерінің құнды жәдігерлерін қадірлемей, сұлу табиғатын қастерлемей жүрген. Соларға айтар ақылым еліне жете алмай жүрген адамдар қаншама. Сондықтан елін өшіретін емес өсіретін ер болыңдар дегім келеді.
Шет елде жүріп туған жеріне деген сағынышын өлең жолдарымен жеткізген Шетей Камилия Мұратқызының өлең жолдарынан үзінді айта кетейін.
Сағындым, Туған жерім, жер жәннәтім!
Перзентіңнің таусылып, сел тағаты
Ай-күн санап өзіңе асық болып,
Өтіп болмай сағынып, шер сағаты.

Туған жерім, құдіретті киелім
Сенен өзге қандай жерді сүйемін?!
Топырағыңды аңсап асыл Туған жер!
Күйсем дағы бір өзің деп күйемін,

О, Туған жер! Саған деген махаббат!
Сенің барлық жылуың да шапағат
Саған деген сағынышым қазіргі,
Күнен күнге нұр боп артып бара алад

Тәңір маған Құтты мекен беріпті,
Туған жерге құстары ұшып келіпті
Менсіз өткен жасыл желек жазыңда,
Жаздай болмас, мен болмасам, елікті...

Сезімім саған анаменен баладай,
Лондонға да, Парижге де қарамай
О, Туған жер! Саған деген махаббат,
Аса терең күнге нұр боп асып барады-ай.
Осы өлең жолдары арқылы еліне деген сағынышты айқын көруге болады.
Мен туған жерімнің азаматы ретінде ертеңгі күні өз мамандығымды жақсы меңгеріп даму үстіндегі еліме өз үлесімді қосқым келеді. Мен робототехниканы дамытып ел есіне Қызылорданы ескі қала емес, жана техникалық қала ретінде қалдырамын. Мен тек өз жерімді дамытып қоймай Қазақстан елін әлемнің үздік елдер қатарына қосамын деп нық сеніммен айта аламын.

























































































































































